
MINUTI

Il-Minuti ta’ laqgħa Nru 12 li saret nhar l-Erbgħa, 12 ta’ Ġunju 2019 ġew ikkonfermati.

DISKUSSJONI MAN-NATIONAL CENTRE FOR FAMILY RESEARCH DWAR ŻEWĠ RESEARCH STUDIES; SUSTAINING RELATIONSHIPS: COUPLES AND SINGLES IN A CHANGING SOCIETY – A QUANTITATIVE STUDY AND SUSTAINING RELATIONSHIPS U THE EXPECTATIONS AND LIVED EXPERIENCES OF COUPLES IN MALTA – A QUALITATIVE STUDY.

IĊ-CHAIRPERSON (Onor. Etienne Grech): Nagħtu bidu għal din il-laqgħa konġunta fejn se nagħmlu diskussjoni man-National Centre for Family Research dwar żewġ research studies li għadhom kif lestew. U għalhekk insejjaħ lil Profs. Angela Abela sabiex tressqilna din il-preżentazzjoni. Wara nagħmlu round ta’ mistoqsijiet min-naħa tal-Membri preżenti.   

PROFS. ANGELA ABELA (National Centre for Family Research): Dan iċ-ċentru huwa magħmul minn tliet esperti; il-Professur Suzanne Piscopo, Dr Sue Vella u jiena. Żewġ studji konsekuttivi li ħsibna li nagħmlu kienu fuq il-familja, b’enfasi speċjali fuq il-koppja fil-familja. Dan għamilnieh fid-dawl tal-importanza tal-koppja u għall-fatt li kieku nieħdu l-medja ta’ separazzjonijiet f’Malta naraw li mill-2011 sal-2018 kellna medja ta’ 800 każ ta’ separazzjoni fis-sena! Meta tikkonsidra li n-numru ta’ żwiġijiet f’Malta jinkludu wkoll numru ta’ żwiġijiet bejn il-barranin, u mhux neċessarjament barranin li jgħixu Malta biss imma anke barranin li jiġu Malta għal dak li ngħidulu l-wedding tourism, dan in-numru ta’ separazzjonijiet huwa wieħed inkwetanti. 

Għandna wkoll bidla fir-relazzjonijiet bejn ir-raġel u l-mara, fis-sens li għandna ħafna iktar nisa li llum qegħdin joħorġu jaħdmu. L-istatistika turina li minn 48.8% fl-2012, in-nisa li jaħdmu telgħu għal 60.2%. Ħsibna li ma nagħmluhiex biss fost il-koppji imma ninkludu wkoll in-nies singles peress li t-twelid barra ż-żwieġ immultiplika b’sitt darbiet f’għaxar snin. Fl-1996 kellna 5.8% ta’ twelid barra ż-żwieġ mentri fl-2016 tlajna għal 31.8%. Hawnhekk qed nitkellmu fuq wieħed minn kull tlieta. Forsi nibqgħu nirreferu għal dan il-kuntest meta nkunu qed nippreżentaw il-fatti li sibna. 

Ir-research question prinċipali tagħna kienet jekk hemmx differenzi sinifikanti fejn tidħol is-sodisfazzjon fil-ħajja u fir-relazzjonijiet ta’ persuni f’sitwazzjonijiet differenti fil-ħajja; u jekk hemm differenzi, x’inhuma dawn id-differenzi. Kellna kampjun kbir ta’ 2,469 parteċipant għal dan l-istudju. Dan ifisser li r-riċerka hija waħda sinifikanti. L-istudju qassamnieh u rajna li jinkludi fih ġenituri, kemm nisa kif ukoll irġiel. Xtaqna li jkollna wkoll same sex partners. Dawn ftit inqabdu f’dan il-kampjun. Riedna naraw fejn joqogħdu, skont ir-residenza li joqogħdu fiha, jekk joqogħdux mal-ġenituri, jekk joqogħdux flimkien u f’liema postijiet joqogħdu. Għamilna wkoll kwestjonarju f’forma ta’ computer assisted telephone interview li kien maqsum fi tlieta; kien hemm data demografika ta’ min ħa sehem; informazzjoni fuq il-perċezzjonijiet tagħhom dwar ir-relazzjonijiet u s-support li għandhom fir-relazzjonijiet tagħhom.

IĊ-CHAIRPERSON: Grazzi. Aktar rimarki? Il-Professur Suzanne Piscopo.

PROFS. SUZANNE PISCOPO (National Centre for Family Research): Min-naħa tiegħi se nkompli nibni fuq dak li qalet il-Profs. Angela Abela. Nibda billi ngħid li fl-ewwel parti tal-istudju li ħdimna fuqu rajna kif is-sodisfazzjon fil-ħajja huwa relatat mas-sodisfazzjon fir-relazzjoni tiegħek u kif din tiżvolġi. L-ewwel mistoqsijiet li staqsejna kienu fuq jekk l-adulti humiex sodisfatti bil-ħajja tagħhom u x’inhuma dawk l-affarijiet li qed jgħinu jew ixekklu milli xi ħadd ikun sodisfatt fil-ħajja tiegħu u kif dawn huma relatati mar-relazzjoni tagħhom. Inġenerali sibna li minn dan il-kampjun ta’ kważi 2,500 tista’ tgħid li tlieta minn kull erba’ persuni, jew 75%, kienu sodisfatti fil-ħajja tagħhom. Is-sodisfazzjon kien imkejjel fuq skala ta’ 5, b’dan in-numru jkun l-aktar rata ta’ sodisfazzjon u n-numru 4  kien il-mean score. 

Issa ngħaddu biex naraw x’kienu dawk l-affarijiet li jgħinu sabiex in-nies ikunu sodisfatti u liema huma dawk l-affarijiet li ma jgħinux. Aħna dawn ngħidulhom il-predictors. L-affarijiet li jgħinu huma li inti tkun miżżewweġ u li jkollok dħul adekwat. L-affarijiet li jxekklu u li se jwasslu biex ma tkunx sodisfatt fil-ħajja huma li jkollok konflitt fir-relazzjoni tiegħek, li jkollok problemi fuq ix-xogħol, li tkun qed tiffaċċja xi problema kbira dak il-ħin, li jkollok nuqqas ta’ dħul, li jkollok problemi ta’ saħħa mentali u li jkollok problemi oħra ta’ saħħa. Imma nistgħu ngħidu li l-iktar tnejn sinifikanti li jxekklu s-sodisfazzjon fil-ħajja kienu l-problemi ta’ saħħa mentali u konflitti fir-relazzjonijiet personali. Kien hemm ukoll xi ftit affarijiet oħra li spikkaw li jgħinu jew itellfu mis-sodisfazzjon fil-ħajja bħala status ċivili. Nistgħu ngħidu li l-miżżewġin kienu l-iktar li rrapportaw sodisfazzjon fil-ħajja. Warajhom imbagħad kien hemm is-singles. Imbagħad warajhom kellek is-separati, ir-romol u d-divorzjati. Hawnhekk nistgħu ngħidu li l-miżżewġin huma l-aktar nies li kellhom sodisfazzjon fil-ħajja. Warajhom kif għedt hemm in-nies li kienu singles. Hemmhekk kellna relazzjoni soda li min huwa sodisfatt huwa miżżewweġ jew qiegħed f’relazzjoni.  

Ħarisna wkoll lejn l-impjieg tal-persuna, jiġifieri skont l-impjieg tiegħek intix sodisfatt jew le fir-relazzjoni tiegħek. U l-aktar nies li kienu sodisfatti kienu dawk il-koppji fejn xi ħadd jaħdem full-time u xi ħadd jaħdem part-time. Imbagħad warajhom kien hemm dawk li jaħdmu t-tnejn full-time, jiġifieri dawk li ngħidulhom id-dual earner couples. Dawn il-gruppi kienu l-aktar li spikkaw għax kienu sodisfatti jew sodisfatti ħafna.  

Kif qalet Profs. Abela ħarisna wkoll lejn in-nies li huma single u rajna x’kienu l-predictors ta’ life satisfaction għalihom. L-ewwel fattur kien li inti tkun mara, li kollox sejjer tajjeb fil-familja tiegħek, l-istil ta’ ħajja tiegħek u li jkollok paga adekwata. Min-naħa l-oħra l-affarijiet li jnaqqsu s-sodisfazzjon kienu li jkollok konflitt f’xi relazzjoni li tkun għaddej minnha, il-problemi fuq il-post tax-xogħol u li tkun qed tiffaċċja problemi kbar f’dak il-mument. Xi ħaġa li tinteressana ħafna kienet dik li jekk inti ġenitur jew le taffettwakx biex tkun sodisfatt fil-ħajja tiegħek. U hawnhekk ħarġu ftit riżultati sinifikanti.

Fil-fatt l-iktar ġenituri li rrapportaw li kienu sodisfatti fil-ħajja tagħhom kienu dawk li kellhom bniet iżgħar minn disa’ snin u subien li kellhom iktar minn 20 sena. Imbagħad il-ġenituri li l-inqas li kellhom sodisfazzjon fil-ħajja kienu dawk li kellhom bniet jew subien ta’ bejn l-għaxra u d-19-il sena. Dak il-perjodu ta’ adoloxxenza kien l-iktar perjodu fejn il-ġenituri sabu li huwa challanging. Dan allura wassal sabiex jgħidulna li kellhom l-inqas sodisfazzjon fil-ħajja tagħhom. Issa ngħaddu għal x’wassal għas- sodisfazzjon fir-relazzjoni nnifisha. 

PROFS. ANGELA ABELA: Fir-relazzjoni ta’ bejn il-koppja kienu ħafna l-miżżewġin li qalulna li kienu sodisfatti. Fil-fatt 90% ta’ dawk li rrispondew qalulna li kienu sodisfatti. Għal darb’oħra hawnhekk qed naraw nies li kienu f’relazzjoni. Issa jien kont għamilt studju fl-2005 permezz ta’ test partikolari li kien computer assisted telephone interview. Hawnhekk għandna 9.6%. Jiena kont sibt li kien hemm 10.9% tal-koppji miżżewġa fl-2005 - għax hawnhekk għandna koppji wkoll li mhumiex miżżewġa - li kienu in distress. Fl-2011 erġajt għamilt studju simili u sibt li kien hemm 21% tal-koppji miżżewġin li kienu għaddejjin minn distress! Dak ifisser li wieħed minn kull ħames familji miżżewġin kienu qegħdin in distress. Diġà għamilt referenza għall-fatt li għandna ħafna separazzjonijiet għaddejjin fil-pajjiż. X’inhu dak li jissodisfa lin-nies? L-iktar grupp ta’ nies sodisfatti fir-relazzjoni tagħhom kienu dawk li kienu miżżewġin meta tikkomparahom ma’ dawk li kienu f’relazzjoni mhux ta’ żwieġ.

Ovvjament għandek imbagħad l-anzjani, li dawn ikollhom ħafna esperjenza. Trid tqis ukoll li dawn ikunu nies li għandhom 61 sena ‘l fuq, li ma sseparawx u li komplew jgħixu flimkien. Imbagħad għandek l-income, li jkollok dħul adekwat. Din hija xi ħaġa importanti għax min ma jkollux biżżejjed flus ikollu nuqqas ta’ sigurtà fir-relazzjoni tiegħu. Allura importanti li nħarsu lejn iċ-ċifri li għandna dwar il-faqar. Filwaqt li kellna numru sostanzjali ta’ nies li jgħixu fil-faqar u l-esklużjoni soċjali li ma baqgħux f’din il-faxxa, dawk li qegħdin fir-riskju ta’ faqar żdied ftit. Fil-fatt mill-2013 sal-lum dan il-persentaġġ żdied b’1%. Naqset b’mod drastiku f’dawk li kienu qed jgħixu fil-faqar u l-esklużjoni soċjali. U tajjeb li nżommu din f’moħħna. 

Kif diġà aċċennat Profs. Piscopo, erġajna sibna li fejn il-koppji wieħed jaħdem full-time u l-ieħor jaħdem part-time kien hemm iktar sodisfazzjon fir-relazzjoni. Ovvjament l-inqas li kienu sodisfatti kienu dawk il-persuni li jgħixu fuq il-benefiċċji jew li huma unemployed. Fejn jidħlu r-relazzjoni tal-ġenituri, kif għedna, fejn hemm l-adoloxxenti hemm l-aktar stress. Meta Malta tqabblet ma’ 40 pajjiż ieħor fl-2012 sibna li l-livell ta’ kemm it-tfal jafdaw lill-ġenituri tagħhom ma kien tajjeb xejn! Fil-fatt kemm jafdaw lill-missier ġejna fl-aħħar post filwaqt kemm jafdaw lil ommhom ġejna fis-37 post! 

Se nitkellmu wkoll fuq il-policies li għandna bżonn, fosthom l-istrategic policy for positive parenting, li ġiet varata mill-Ministeru tal-Familja. Din is-sena sar vot għaliha wkoll. Huwa importantissimu li nkomplu nagħtuha importanza u li nkomplu nagħtuha spinta.  

IĊ-CHAIRPERSON: Skużani. L-Onor. Rosianne Cutajar tixtieq tistaqsi xi ħaġa importanti.

ONOR. ROSIANNE CUTAJAR: Nirringrazzjak. Dan l-istudju li għadek kif ikkwotajt sar mat-tfal u mhux mal-ġenituri?

PROFS. ANGELA ABELA: Iva, mat-tfal. L-HBSC survey tal-2012 sar mat-tfal. Fil-kappell l-ieħor tiegħi dak iż-żmien kont Direttur taċ-Ċentru tal-Istudji tal-Familja ġewwa l-Università u konna għamilna studju kwalitattiv biex naraw għaliex it-tfal mhumiex jafdaw lill-ġenituri tagħhom. Konna għamilna 75 intervista kwalitattiva u dan l-istudju kien ġie appoġġjat mill-Emeritus President ta’ Malta George Abela. F’dan l-istudju konna sibna li t-tfal kienu lmentaw ħafna fuq li l-ġenituri jgħajtu ħafna magħhom, anke biex jistudjaw. Meta ġol-familja jkun hemm ħafna stress għaddej it-tfal ma jafdawx lill-ġenituri tagħhom u jippreferu jmorru jitkellmu mal-ħbieb tagħhom. Dak huwa ta’ riskju kbir għat-tfal. 

Wieħed mill-ikbar riskji hu meta t-tfal ikollhom problemi serji u minflok ma jitkellmu mal-ġenituri jmorru jitkellmu ma’ sħabhom għax hemmhekk għandek ir-riskju li l-parir ma jkunx wieħed adegwat. Huwa importanti ħafna li ngħallmu wkoll lill-ġenituri - u nappoġġjawhom għax il-ġenituri jafu wkoll ħafna affarijiet – dwar l-istrateġija għal trobbija pożittiva u mhux trobbija bl-għajjat. Minkejja li qalu hekk, iż-żgħażagħ qalu wkoll li huwa tajjeb li meta jkollok xi ħaġa personali tkun tista’ tgħidha lill-ġenituri tiegħek u mhux lill-ħbieb. Dik hija xi ħaġa importanti. 

F’dak li għandu x’jaqsam mar-relazzjoni bejn il-koppji sibna dawn l-affarijiet. 24% minn dawk li wieġbu qalu li jagħtu valur lir-rispett fir-relazzjoni tagħhom. Dan il-valur importanti għadu hemm fir-relazzjoni. 17.8% qalu li għalihom hija importanti l-komunikazzjoni, 16.3% il-fiduċja, 15.2% l-imħabba u 9.4% il-fedeltà fir-relazzjoni. Dawk l-iktar li kienu sodisfatti fir-relazzjoni tagħhom taw l-iktar importanza lill-komunikazzjoni. L-iktar l-affarijiet li jdejquhom fir-relazzjoni tal-koppji kienu li jaħdmu ħafna u li m’għandhomx ħin għar-relazzjoni, li għandhom komunikazzjoni fqira, li s-sieħeb tagħhom dejjem ikun ix-xogħol, li s-sieħeb tagħhom qatt ma jkun id-dar jew li għandhom nuqqas ta’ sigurtà fil-flus. Minn dawk li kienu mdejqin kellek 39% li qalu li l-komunikazzjoni kienet fqira, 33% qalu li l-fedeltà kienet nieqsa fir-relazzjoni tagħhom, kważi 17% qalu li kien hemm nuqqas ta’ sigurtà finanzjarja, 8% semmew il-vjolenza u 8.3% semmew li ma kienx hemm karezzi ta’ affezzjoni bejn il-koppja.

ONOR. ROSIANNE CUTAJAR: Li qed nara interessanti hu li 33.3% jassoċċjaw in-nuqqas ta’ fedeltà meta r-relazzjoni tagħhom tkun sejra ħażin imma mbagħad meta ġew mistoqsija x’jatribwixxu għall-kuntentizza fir-relazzjoni tagħhom, il-fedeltà hija l-inqas waħda! 

PROFS. ANGELA ABELA: Forsi għax dawk in-nies il-concern tal-fedeltà mhijiex concern għalihom ...

ONOR. ROSIANNE CUTAJAR: Sakemm ma jkunx hemm problema!

PROFS. ANGELA ABELA: Hekk hu. Huma qed jgħidu li jrid ikun hemm ir-rispett, il-komunikazzjoni u l-fiduċja. L-infedeltà hija nuqqas ta’ fiduċja. Jiġifieri meta qed isemmu l-fiduċja, qed isemmu xi ħaġa relatata ħafna mal-fedeltà.

IĊ-CHAIRPERSON: Profs., l-intimità sesswali mhijiex valued hawnhekk?

PROFS. ANGELA ABELA: L-intimità sesswali mhijiex imsemmija hawnhekk imma hija msemmija l-imħabba. Jien psikologa u terapista tal-familja u naf li jekk ma tistaqsix lin-nies b’mod dirett fuq is-sesswalità, dawn mhux se jqajmuh dak il-punt. Però imbagħad meta għamilna x-xogħol kwalitattiv u dħalna f’konversazzjoni man-nies, l-aspett tas-sesswalità fir-relazzjoni ħareġ. In-nies rari jitkellmu fuq is-sesswalità b’mistoqsija waħda minn fuq it-telefon. Imma meta jgħidu mħabba, is-sesswalità jarawha bħala parti minnha. Is-sesswalità hija d-demostrazzjoni tal-imħabba f’ħafna ċirkostanzi. Imma mhux dejjem. Tista’ tkun ukoll espressjoni differenti.

ONOR. ANTHONY AGIUS DECELIS (Segretarju Parlamentari għall-Persuni b’Diżabilità u Anzjanità Attiva): Profs., bħas-soltu għamiltu biċċa xogħol kbira hawnhekk. Nixtieq li forsi jkollna iktar breakdown ta’ liema cohorts kienu qegħdin jiġu riflessi dawn il-mistoqsijiet ħalli naraw min wieġeb xiex. Xi ħaġa li wħud jitkellmu fuqha però aħna, bħala Segretarjat qegħdin nippruvaw nagħmlu riċerka fuqha, hija s-solitudni. Madankollu jidher li f’dan l-istudju ma dehret imkien. Hemm solitudni? Għandek grupp ta’ nies li dejjem ikunu waħedhom tul ħajjithom kollha. Jien qed niffoka l-iktar fuq il-biċċa tal-anzjanità bħalissa biex nindirizzaw lilha. Din hija riflessa tul ħajjithom kollha jew hija xi ħaġa li aħna naħsbu li huma jkunu f’solitudni meta fil-fatt in-numru ta’ nies f’solitudni mhuwiex daqshekk kbir daqs kemm naħsbu aħna? Jekk jgħidulek dan il-persentaġġ b’saħħtu ħafna ta’ erbgħa minn kull ħamsa li huma kuntenti mela jfisser li għandek kważi 80% tan-nies kuntenti fir-relazzjoni, li mhumiex f’solitudni u m’għandhomx problemi. Għalija din hija interessanti.  

PROFS. ANGELA ABELA: Veru hija interessenti. Min qal li mhuwiex kuntent qal li l-partner qatt ma jkun id-dar jew li dejjem ikun ix-xogħol u allura, indirettament qed jgħid li huwa dejjem waħdu. Li tħossok waħdek f’relazzjoni hija indikazzjoni li r-relazzjoni mhijiex sejra tajjeb u li inti m’għandekx connection. Bażikament hija l-connection li tagħmel ħajja lill-koppja. Jien għedt ukoll li aħna staqsejniehom fuq mistoqsija waħda, bit-telefon u 90% qalu li huma kuntenti. Però għidt ukoll li f’riċerka oħra fejn użajt battery of questions id-distress tela’ għal 20%. Minn dan l-istudju huwa interessanti li minn mhuwiex kuntent iħossu lonely. Qalu li jekk m’intix kuntent għandek il-problemi għax in-nies dejjem ix-xogħol, is-sieħeb qatt ma jkun id-dar, għandek problemi ta’ nuqqas ta’ komunikazzjoni, għandek problemi ta’ vjolenza – li hija iktar serja – u għandek problemi ta’ infedeltà. Iktar lonely minn hekk ...

ONOR. ANTHONY AGIUS DECELIS: Aħna konna għamilna riċerka flimkien. Il-Professur Abela kienet għenitni fl-ewwel riċerka tiegħi, u konna sibna li l-happy couples huma l-iktar li jħobbu jqattgħu ħin flimkien.

PROFS. ANGELA ABELA: Hekk hu.

ONOR. ROSIANNE CUTAJAR: Li jissorprendini, anke f’dan l-istudju, huwa kif iż-żwieġ għadu mħares minn lenti b’saħħitha, tant li jattribwixxuh għall-feliċità. Imbagħad fuq l-internet naraw dan il-ħafna ċajt dwar irġiel miżżewġin, eċċ. B’xi mod intom għamiltu differenza bejn nies li huma miżżewġin u nies li huma f’relazzjoni stabbli? Naħseb li dik ukoll tagħtik ċerta element ta’ stabilità għalkemm mhux bilfors l-istabilità li jagħtik iż-żwieġ. Irrappurtajtu dan it-tip ta’ ferħ f’koppji li huma stabbli? 

PROFS. SUZANNE PISCOPO: Fir-riċerka li għamilna u li tkompli ma’ dan l-istudju kellna koppji li mhux bilfors kienu miżżewġin imma xorta kienu f’relazzjoni stabbli. Filwaqt li kien hemm ħafna elementi simili għal meta tkun miżżewweġ, però fl-istess ħin meta qiegħed f’koppja stabbli imma hemm it-tfal ukoll, jinqalgħu ħafna sfidi minħabba li t-tfal ikunu ġejjin minn familji differenti. Hawnhekk irrid inżid ukoll li hemm rispett kbir u hemm sodisfazzjon kbir meta xi ħadd ikun miżżewweġ. U din tinħass fuq livell internazzjonali. Ir-riċerka internazzjonali turina ħafna li n-nies għadhom ifittxu ż-żwieġ u jagħtuh valur importanti. Meta rajna dan l-istudju rajna xi ħaġa interessanti li n-nies li mhumiex f’relazzjoni, - kien hemm differenza anke fil-ġeneru - in-nisa qishom aktar kienu kapaċi ma jkunux f’relazzjoni u jkunu sodisfatti. 

PROFS. ANGELA ABELA: Laqatni wkoll il-fatt li għas-singles li jkollhom relazzjoni tajba mal-familja tagħhom kienet xi ħaġa importanti ħafna. Allura trid tgħid li anke min jiddeċiedi li ma jgħix f’relazzjoni, il-familja tibqa’ importanti għalih. U kif qalet il-Profs. Piscopo, anke fuq livell internazzjonali ż-żwieġ għadu s’issa l-iktar status ċivili predominanti. Dan narawh ukoll fil-pajjiżi Skandinavi, fejn hemm inqas persentaġġ ta’ koabitazzjoni minn pajjiżi iktar tradizzjonali. Il-pajjiżi jinqasmu fi tlieta; għandek dawk tradizzjonali, fejn Malta s’issa għadha tidħol f’dan il-grupp għalkemm qegħdin ninbidlu b’pass imgħaġġel, għandek dawk il-pajjiżi middle way u għandek dawk il-pajjiżi li jgħidulhom progressivi, bħalma huma l-Iskandinavi u issa anke l-Franċiżi. Imma anke f’dawn il-pajjiżi, fejn il-koabitazzjoni hija għolja, iż-żwieġ jibqa’ l-iktar status predominanti. In a way nistgħu ngħidu li huwa a gold standard jew li huwa status symbol?

IĊ-CHAIRPERSON: Kumbinazzjoni madwar jumejn ilu kont qed naqra xi kotba tal-psikjatrija għax inħobb inżomm ruħi aġġornat bħala tabib u sibt riċerka fuq is-suwiċidji. U dawn qalu li d-divorzjati għandhom iktar ċans ta’ suwiċidju minn dawk li huma single jew minn dawk li huma f’koabitazzjoni. Hemm fatturi oħra wkoll li jwasslu għal dan l-att imma min hu miżżewweġ għandu inqas ċans li jikkommetti suwiċidju meta kkomparat ma’ dawk li huma single jew minn min għaddej minn separazzjoni jew divorzju. Il-cohort tagħkom jinkludi nies miżżewġin bil-Knisja jew ċivilment?

PROFS. SUZANNE PISCOPO: It-tnejn.

IĊ-CHAIRPERSON: U jinkludi gay marriage?

PROFS. SUZANNE PISCOPO: Fil-bidu jiena għedt li kienet l-intenzjoni tagħna li jkollna nies li huma in same sex relationships imma dawn ma nqabdux biżżejjed biex stajna nagħmlu analiżi u statistika b’mod sinifikattiv. U allura ma stajniex nirrappurtaw. Dik kienet waħda mil-limitazzjonijiet tal-istudji tagħna. Fil-fatt irrakkomandajna li jsir studju ffukat speċifikament fuq relazzjonijiet omosesswali. Rigward is-separazzjonijiet aħna nafu, anke mil-letteratura internazzjonali, li l-iktar li jkunu f’riskju - għax id-divorzju u s-separazzjoni ma tridx tarah biss wara li jsir – huwa qabel, waqt u wara li jkunu għaddejjin minn dik il-fażi. Qabel ikun hemm ħafna distress, battibekki u kunflitti. Waqt is-separazzjoni ċ-ċans li tkorri jew li tweġġa’ bl-inkwiet jimmultiplika b’ħames darbiet! Imbagħad wara sakemm inti taġġusta għall-ħajja l-ġdida. 

Dan huwa proċess li għall-Istat jiswa’ wkoll ħafna flus. Jiswa’ ħafna flus lin-nies fuq livell personali għaliex nafu li jekk inti tissepara u ġġib sieħeb ġdid, iċ-ċansijiet li terġa’ tissepara huwa ikbar għax l-isfidi huma ikbar. U jiswa ħafna flus għall-Istat. Għalhekk aħna ġejna hawnhekk biex nenfasizzaw ħafna fuq l-importanza tal-politika ta’ prevenzjoni. Irridu nagħmlu aċċenn għaliha fl-aħħar. Nispera li tatu kasha għax inħossu li l-familja qiegħda tinbidel b’pass mgħaġġel u r-relazzjonijiet kostruttivi huma dawk li jagħtu s-saħħa mentali lin-nies. Għadu kif tkellem id-Direttur tal-Psikjatrija nhar il-Ħadd li għadda, fejn dan qal li minn tnejn sa tliet persuni kuljum qegħdin jidħlu fl-Emerġenza b’attentant ta’ suwiċidju! Dan huwa ta’ dulur kbir għall-familji u huwa ta’ spiża kbira fuq is-soċjetà. L-impatt huwa enormi mhux biss fuq il-persuna imma fuq ta’ madwaru, speċjalment fuq it-tfal. Għalhekk huwa importantissimu li nieħdu din ir-responsabilità li għandna bl-ikbar serjetà għax għandna l-possibilità li nagħmlu d-differenza lin-nies.

IĊ-CHAIRPERSON: Speċjalment meta nafu li l-familjari ta’ dawk li jkunu għamlu attentat ta’ suwiċidju jew li għamlu suwiċidju, jiżdidilhom huma stess ir-riskju li jagħmlu suwiċidju!

PROFS. ANGELA ABELA: L-istress hemmhekk ikun wieħed kbir. (Interruzzjonijiet) Fejn tidħol l-għajnuna mhux id-diskors jgħodd imma li tagħmlu l-policies! U għalhekk l-iktar li ġejna hawn aħna u ċjoè biex nagħtu dawl fuq il-policies li huma bbażati fuq l-evidenza u mhux għax xi ħadd qam filgħodu u qal xi ħaġa. Ir-riċerka mhijiex xi ħaġa li tagħmilha waħdek imma din kienet xi ħaġa li ħdimna ħafna għaliha. Huwa importanti ħafna li nagħmluha biex inkunu nafu fejn qiegħed il-polz u biex nagħmlu l-affarijiet li jkunu tal-iktar ġid għall-familji tagħna. Fl-opinjoni tiegħi l-familja hija istituzzjoni importanti ħafna għall-pajjiżna. Issa ħalli nkompli bil-preżentazzjoni.

Hawnhekk qed naraw li fejn jistaqsu għall-għajnuna fir-relazzjonijiet kellna kważi 14% li qalu li fittxew l-għajnuna. Oħrajn qalu li ma kellhomx bżonnha. L-iktar li fittxew l-għajnuna huma dawk li għandhom livell għoli ta’ edukazzjoni, dawk li kienu fil-mezza età, id-divorzjati u s-separati, kif ukoll ġenituri ta’ adoloxxenti. Hawnhekk rajna wkoll ċertu kongruwenza fir-risposti. Interessanti li l-iktar li fittxew l-għajnuna kien għand qassis u wieħed għandu jistaqsi għalxiex. Din ma staqsejnihiex imma forsi għax dan bla ħlas? Forsi għax is-servizzi li għandna fl-aġenziji tagħna mhumiex biżżejjed u allura n-nies ma jmorrux hemm? Wara nsibu t-terapisti tal-familji u l-marriage councellors. Imorru wkoll għand il-ħbieb u għand dawk li jiġu minnhom. Imorru wkoll għand l-aġenzija Sedqa u Appoġġ. Għandek lista sħiħa. Kif ukoll psikologi, social workers, psikjatri u l-Caritas.

IĊ-CHAIRPERSON: Ma jmorrux għand it-tobba tal-familja?

PROFS. ANGELA ABELA: Ma semmewhomx. Aħna semmejna “others”, imma dawn l-iktar li ssemmew u li dehru li telgħu l-iktar ‘il fuq. 

PROFS. SUZANNE PISCOPO: Jispikkaw sew in-nies li qegħdin f’istituzzjoni reliġjuża. Imma mbagħad interessanti wkoll li n-nies li qed ifittxu t-terapisti u l-councellors, - forsi hemmhekk mhuwiex daqshekk ċar għax minkejja li għandek is-Sedqa u l-Appoġġ aktar ‘l isfel – dawn hemm minnhom li huma bil-ħlas u hemm minnhom bla ħlas? Jiġifieri wieħed irid jara jekk kemmx biżżejjed minn dawk li qed jiġu offruti anke bla ħlas. Dik hija xi ħaġa importanti. 

PROFS. ANGELA ABELA: U forsi għalhekk l-aktar li għandhom livell ta’ edukazzjoni l-aktar li jfittxu l-għajnuna għax dawk jaffordjaw aktar li jħallsu għal dak is-servizz. 

IĊ-CHAIRPERSON: Dik hija problema għax għandek min għandu bżonn l-għajnuna jew jixtieq l-għajnuna u ma jistax jaffordjaha. Sfortunatament fuq family therapy – u hawnhekk ngħidha biex forsi anke l-politiċi sħabi, speċjalment il-Ministri u s-Segretarji Parlamentari – l-Appoġġ għandhom ċerti limitazzjonijiet. Jien ġieli rreferejt koppji li jkollhom xi problemi għand l-Appoġġ u dawn jgħidulhom li m’għandhomx ir-riżorsi biex jagħmlulhom therapy sessions. 

PROFS. ANGELA ABELA: Irridu ngħidu wkoll li dawn żdiedu għax jien inħobb inkun oġġettiva u ngħid l-affarijiet kif inhuma. In-numru ta’ terapisti tal-familja żdiedu fis-Sedqa però huma konċentrati ħafna fuq dawk li qegħdin at risk, anke fuq child protection issues, u qed imorru wkoll fi djarhom. Hemm ukoll numru ta’ psikologi u terapisti però dawn mhumiex biżżejjed ...  

IĊ-CHAIRPERSON: Ejja ngħidu li l-aġenziji bħalma huma l-Appoġġ, Sedqa, eċċ., iżidu l-istaff tagħhom li huma mħarrġa fil-counselling u s-psychotherapy, ovvjament id-domanda se tikber għax in-nies ikunu aktar aware li hemm dan is-servizz. 

PROFS. ANGELA ABELA: Problema oħra għax jien kont responsabbli biex inwaqqfu t-training tal-psikologi fl-Università, li nagħmlu t-training tat-terapisti tal-familja u f’moħħi dejjem kelli n-nies l-aktar vulnerabbli għax huma l-aktar għal qalbi biex dawn inkunu nistgħu noffrulhom servizz bla ħlas. Però x’ġara? Meta n-nies laħqu u marru jaħdmu fis-servizzi, l-ewwel ftit snin jaħdmu hemmhekk imma mbagħad jitilqu għax il-paga mhijiex commensurate mat-tip ta’ taħriġ li għandhom u fil-privat jaqilgħu aktar. U hemm bżonn li nsibu tarfha din l-issue. Irridu npoġġu bilqiegħda u naraw kif nagħmlu pakkett li jkun aktar attraenti biex in-nies, speċjalment dawk tal-esperjenza għax dawk iridu jgħallmu liż-żgħar u ma nistgħux dejjem nimxu bit-turnover li min għandu l-esperjenza jitlaq u dejjem naħdmu biż-żgħar. 

Il-kbar iridu jgħallmu liż-żgħar għax trid imqar ħames snin biex ikollok ftit tal-esperjenza. Dan anke meta tgħaddi mill-eżami tas-sewqan ma tkunx taf issuq il-karozza sew aħseb u ara! Importanti li nagħmlulhom pakkett tajjeb u rridu nagħmlu r-riformi meħtieġa. Issa hawn min se jgħidli mhux minħabba l-flus għax in-nies jiddejqu jgħidu li minħabba l-flus u jgħidu minħabba l-istress. Hemm ħafna stress ukoll f’familji b’ħafna sfidi, però anke minħabba l-flus għax dawn in-nies iridu jagħmlu ħafna studju u allura jħossu li huma denji ta’ dħul xieraq biex jgħixu kwalità ta’ ħajja tajba. Jien naħdem fil-viċin mal-psikologi … 

IĊ-CHAIRPERSON: Profs. Abela, meta jkollok koppja li għaddejja minn diffikultajiet u tmur għall-family therapy, ħafna drabi mhux pereżempju bħal meta mort għand tabib jew speċjalista ieħor, fejn tmur darba u daqshekk, imma trid toqgħod tagħmel session fil-ġimgħa għal tul ta’ żmien. U pereżempju għand tabib jew professur – anke avukat jew perit - l-exposure time huwa qasir mentri fil-counselling jew fil-family therapy għandek l-isbaħ siegħa u allura ta’ dik is-siegħa dak li jkun ikun irid jitħallas tagħha. F’dik is-siegħa professjonist ieħor jara sitta min-nies. Jiena nemmen ħafna li l-familja għandha tiġi preservata - hija t-tema prinċipali ta’ dan l-istudju - u jekk ikun hemm diffikultà għandna ngħinuhom permezz tal-family therapists, li huma l-aktar professjonisti li qegħdin hemm apposta għal dawn il-każijiet. Il-qassisin u s-social workers forsi jagħmluha din il-ħaġa wkoll imma l-family therapists huma professjonisti apposta li jistgħu jgħinu lill-familji li huma …  

PROFS. ANGELA ABELA: Ibbażati fuq evidence based practice, jiġifieri fuq xi tgħid l-evidenza u rridu naħsbu li n-nies li ma jmorrux għat-terapija qegħdin jieħdu l-pilloli. Hawn min jieħu t-terapija u jieħu l-pilloli imma jekk tagħmel cost benefit analysis u tara li jekk persuna ħadet għall-argument 15-il sessjoni ta’ terapija ta’ siegħa, fuq sena, u din tjiebet ħafna, meta tara l-cost benefit analysis ma tagħtihiex dawk is-sessions għax tarahom għoljin. Imma mbagħad in the long term din se tispiċċa tieħu l-pilloli għal sena wara sena, u barra l-effett li jkollhom fuq is-saħħa tagħha ... Jiġifieri inti trid taraha in the context ta’ cost benefit analysis għax ħafna drabi naraw biss kemm tqum dik is-siegħa session! Bħala pajjiż ma tantx nagħmlu cost benefit analysis studies. Jidhirli li l-Ministeru għas-Saħħa huwa attrezzat ħafna f’cost benefit analysis u jagħmlu però fuq din l-area tal-psikoterapija għandna bżonn aktar ekonomisti, statisticians u riċerkaturi li huma attrezzati ħalli nistudjaw dawn l-affarijiet fil-fond u mhux narawhom superfiċjalment. 

PROFS. SUZANNE PISCOPO: U fl-immedjat, irridu narawhom ukoll in the long term. 

PROFS. ANGELA ABELA: Irridu nħarsu lejn it-tfal, lejn il-ġenerazzjoni tal-futur għax jekk qed naraw li s-saħħa mentali tal-pajjiż sejra lura, irridu nkunu lesti li nindirizzawha din għax hija l-bażi ta’ kif se nrabbu l-ġenerazzjoni l-ġdida li ġejja, ta’ kif se nagħmluhom ġenituri tajbin, eċċ. 

IĊ-CHAIRPERSON: Familja kuntenta tkun aħjar. Familji li għaddejjin minn diffikultajiet jew qegħdin jisseparaw, it-tfal tagħhom għandhom aktar riskju ta’ mard mentali. Naħseb li dan huwa ovvju. Dawk it-tfal li qegħdin f’familja stabbli jew kuntenta għandhom inqas ċans li jkollhom problemi ta’ mard mentali minn dawk li qegħdin f’familji li huma separati. 

PROFS. ANGELA ABELA: L-istatistika internazzjonali turi li hemm chances li t-tfal ikollhom diffikultajiet meta jiffaċċjaw is-separazzjoni però is-separazzjoni hija proċess. Jiġifieri ma tridx taraha għax telaq il-missier jew għax telqet l-omm imma trid tara x’ġara qabel is-separazzjoni u x’se jiġri wara s-separazzjoni. Iċ-chances huma li r-riskju fis-saħħa mentali tat-tfal jirdoppja; fil-popolazzjoni r-riskju huwa ta’ 10%, mela f’dawn it-tfal huwa ta’ 20%. Però hawn min is-seperazzjoni ttejjeb l-istabilità tat-tfal u s-saħħa mentali tagħhom u mhux titfagħhom lura. Jiġifieri rridu noqogħdu attenti li ma nistigmatizzawx u nagħmlu kollox qisu blanket għal kulħadd. L-istatement tiegħek li jkollna familji li kapaċi jimmaniġġjaw il-konflitti u mhux għal kull ħaġa ta’ xejn irridu naqbdu ngħajtu, li mhux kollox power struggle bejn il-koppja imma li nkunu nafu naqsmu l-poter ... Dawn huma kollha marbutin ma’ relationship education li se nsemmuha aktar ‘il quddiem u li aħna neqsin minnha bħala pajjiż. 

Għadna kemm għamilna konferenza fil-ġurnata internazzjonali tal-familja fejn laqqajna n-nies kollha fl-organizzazzjonijiet u kulħadd qalilna kemm hu importanti li n-nies jitgħallmu jirrelataw b’mod kostruttiv. Li ma taqbilx hija ħaġa minn ewl id-dinja imma mbagħad meta jkollok differenza ta’ opinjoni, kif se tindirizzaha mal-partner tiegħek? Fl-iskola x’qed ngħallmuhom lit-tfal? Lil dawk il-ġenituri li għandhom diffikultajiet qegħdin nagħtuhom biżżejjed sapport? Fil-preżent kull min jiżżewweġ biċ-ċivil u anke kull min jikkoabita - illum il-ġurnata għandna l-liġi tal-koabitazzjoni u dawn it-tip ta’ relazzjonijiet qegħdin jiżdiedu - m’għandna l-ebda preparazzjoni għalihom fir-relazzjonijiet tagħhom meta jeżistu programmi li huma evidence based. 

Fil-fatt bħala Dipartiment tal-Istudji tal-Familja kellna diskussjonijiet mal-Ministeru għall-Familja u sibna min jismagħna. Il-Ministru Falzon sema’ l-concerns tagħna. Hemm bżonn li nibdewhom dawn il-korsijiet qabel ma nkomplu nsibu aktar nies li qegħdin jiffaċċjaw dawn il-heartaches kollha. Dawk m’għandna ebda statistika fuqhom. Aħna kull meta nitkellmu fuq is-separazzjonijiet nitkellmu biss fuq il-miżżewġin imma ma nafux x’inhu jiġri fost dawk il-ħafna koppji li qegħdin jisseparaw u jibdew relazzjonijiet ġodda barra ż-żwieġ. Għalhekk għandna bżonn ħafna riċerka fuq din l-area. 

PROFS. SUZANNE PISCOPO: Mela issa nistgħu ngħaddu għall-istudju l-ieħor li għamilna, liema studju kien kompla fuq l-ewwel wieħed u li fih ridna nidħlu aktar fil-fond ta’ x’inhuma dawk l-affarijiet li jinfluwenzaw is-sodisfazzjon fir-relazzjoni bejn il-koppja. L-istess ħaġa, meta qed ngħidu jinfluwenzaw qed ngħidu kemm fit-tajjeb, jiġifieri dawk l-affarijiet li se jgħinu biex ir-relazzjoni tkun tajba, u kemm fil-ħażin, jiġifieri dawk l-affarijiet li jxekklu r-relazzjoni. Għażilna nies li kienu pparteċipaw fl-ewwel studju u li kienu interessati li jieħdu sehem fi studju aktar profond. Fil-fatt ħadna kampjun ta’ 23 adult; disa’ rġiel u 14 nisa, kollha ‘l fuq minn 18-il sena. Apposta għażilna nofs il-kampjun nies li qalu li kienu sodisfatti fir-relazzjoni tagħhom u nofs il-kampjun l-ieħor nies li qalu li ma kenux sodisfatti fir-relazzjoni tagħhom. Kellna nies minn diversi oqsma tal-ħajja bħala stat ekonomiku u edukazzjoni. 

Lil dawn in-nies għamilnielhom interviews fil-fond, ġieli bħala grupp u ġieli bħala individwi. Meta ħarisna lejn id-data li kienet inġabret nistgħu ngħidu li kien hemm ħames elementi li spikkaw bħala x’inhu jiġri fis-soċjetà Maltija u li kienu qed jinfluwenzaw lill-koppji u r-relazzjonijiet tagħhom. L-ewwel element kien dak ta’ kif jimmaniġġjaw il-konsumeriżmu, jiġifieri dik il-kilba li jixtru aktar. Imbagħad kellek il-bilanċ bejn ix-xogħol u l-familja. Kellek ukoll il-mass media u kif din qiegħda tinfluwenza r-relazzjoni. U t-teknoloġija u dik il-perċezzjoni ta’ kemm huwa faċli li tkun miżżewweġ u tħoll dak l-irbit. Issa se ngħid xi ħaġa żgħira fuq kull wieħed minn dawn il-punti. 

Mill-aspett ta’ konsumeriżmu ħareġ ħafna li meta l-koppja jiġu għall-prijoritajiet tagħhom, fuq xiex qegħdin jonfqu, in-norma ta’ x’għandek tixtri qegħdin iħossu li jiġu influwenzati min-nies ta’ madwarhom. Jiġifieri dawn qed jixtru bħan-nies ta’ madwarhom biex ikunu bħalhom. Mela li inti tqabbel lilek innifsek ma’ dawk ta’ madwarek u li allura trid tixtri aktar qed iġġiegħlek taħdem aktar biex ikollok x’tonfoq aktar. Din tirrelata ma’ dak li sibna mill-ewwel studju, fejn in-nies qed jiddejqu li qed ikollhom inqas ħin ma’ xulxin bħala koppja minħabba li qed ikollhom jagħmlu aktar sigħat twal jaħdmu biex ikollhom aktar flus x’jonfqu u biex ikunu jistgħu jixtru dawk l-affarijiet li n-nies ta’ madwarhom qed jixtru. 

Relatata ma’ dan il-punt ħareġ il-fatt li n-nies bdew iħossu ħafna li huma ma jridux li t-tfal tagħhom ikunu inqas minn ta’ ġenituri oħra. Dik ħarġet ħafna f’dan l-istudju. Xi ħaġa li spikkat, pereżempju, kienet kemm in-nies jonfqu fuq attivitajiet ta’ wara l-ħin tal-iskola, bħalma huma l-football nurseries, żfin, ballet, eċċ. Kif nafu mhux kollox b’xejn fejn jidħlu dawn l-attivitajiet. Hemm ċerti affarijiet li huma ssussidjati sew mill-Gvern imma hemm ħafna affarijiet oħra li jsiru fuq livell kummerċjali u li l-ġenituri jonfqu ħafna fuqhom. Dawn il-ġenituri jħossu li huma jridu li t-tfal tagħhom ma jkunux neqsin minn dawk l-affarijiet li għandhom tfal oħra f’koppji oħra. 

Dan l-istil ta’ ħajja li huwa aċċettat u li huwa mistenni mis-soċjetà ħareġ kemm-il darba u l-isfida finanzjarja hija kbira. Biex inti tkun bħal koppji oħra tonfoq ukoll fuq il-ħruġ tiegħek, biex toħroġ tiekol barra u fuq affarijiet li tixtri għad-dar jew għall-ħin liberu tiegħek. U allura biex inti jkollok biżżejjed flus għal dawn l-affarijiet qed iwassal biex ikun hemm konflitti bejn il-koppja. X’se tagħti bħala prijorità? Li forsi ġġemma għal vakanza jew li tmur tixtri dak it-televiżjoni kbir li dejjem xtaqt imma li jiswa ħafna flus? Minn dawn l-argumenti li ppreżentawlna ħarġet il-biċċa xogħol tal-work family balance. Kif għedna l-ewwel in-nies jixtiequ jkollhom aktar ħin flimkien imma qed isibuha verament diffiċli jsibu dan il-ħin flimkien. 

Issemma wkoll it-telework. Xi ħaġa interessanti li ħarġet hawnhekk kienet li l-koppji jħarsu lejn it-telework bħala xi ħaġa pożittiva għaliex inti tista’ taħdem mid-dar u allura x’ħin jiġu t-tfal lura mill-iskola se jsibuk id-dar u tkun tista’ toqgħod magħhom. Imma fl-istess ħin it-telework rawh minn lenti negattiva għax li jiġri hu li mis-6.00 p.m. ‘l hemm, wara li l-familja tkun kielet, inti se terġa’ tispiċċa taħdem u allura ma jkollokx dak il-ftit ħin mal-partner tiegħek. Wara li t-tfal forsi jkunu nġabru, kielu, eċċ., se tispiċċa terġa’ taqbad ix-xogħol tiegħek minflok li l-ħin ta’ wara l-ikel tużah mal-partner tiegħek. 

Xi ħaġa oħra li ħarġet minn dan l-istudju kien il-biża’ li minħabba li n-nies qed jaħdmu ħinijiet twal ix-xogħol u allura qed ikollhom aktar ħin man-nies li jaħdmu magħhom milli mal-partner tagħhom, speċjalment meta wara l-ħin tax-xogħol dawn joħorġu flimkien b’mod soċjali biex jixorbu jew jieklu flimkien. Waħda mill-affarijiet li ħarġet kienet li ċerti partners qed iħossu li dan qed iżid ir-riskju għall-infedeltà. Qed ikun hemm ħafna aktar ħin man-nies li taħdem magħhom milli ħin mal-partner tiegħek u din iżżid dan ir-riskju ta’ infedeltà. In-nuqqas ta’ flus spikkat il-ħin kollu u kif wieħed irid jaħdem aktar biex ikollu aktar flus f’idejh. 

Interessanti wkoll li ssemmiet il-mass media u l-impatt tal-mass media. Waħda mill-aktar affarijiet li spikkat kienet li l-mass media qiegħda turi stampa taż-żwieġ u tar-relazzjonijiet fit-tul wisq romantika, li qisu kollox ikun għaddej fuq ir-rubini meta r-realtà fil-koppja, kemm jekk hi koppja li mhijiex miżżewġa imma f’relazzjoni stabbli u anke jekk hi miżżewġa’ se jkollok sitwazzjonijiet fejn se jkun hemm il-konflitti, fejn mhux se jkun hemm qbil fid-deċiżjonijiet, kif semmiet il-kollega tiegħi l-Profs. Abela, imma fuq it-televiżjoni qisu kollox ward u żahar, qisu qatt ma jkun hemm dawn il-problemi u jekk ikun hemm xi problema din malajr issolviha. Ir-realtà hi li xi kultant biex issolvi problemi jrid ikollok ċertu commitment, ċertu impenn u ċertu kompromess. Ma jistax ikun li dejjem trid tgħaddi tiegħek. Il-partners iridu jirrealizzaw li kultant għandu jkun hemm kompromess. 

F’dawn id-diskussjonijiet li kellna, fl-intervisti u fil-focus groups, ħareġ ħafna l-punt li biex iżommu r-relazzjoni milli titfarrak kellhom jagħmlu ċerti kompromessi f’ħajjithom imma kienet xi ħaġa mistennija li mhux dejjem l-istess persuna tagħmel il-kompromess. Xi kultant irid jagħmel kompromess wieħed u xi kultant irid jagħmel kompromess l-ieħor. Il-mass media qiegħda turi li qisu kollox jimxi perfett u li qisu qiegħed tgħix ġo fairytale. 

Fuq it-teknoloġija kellna wkoll sejbiet interessanti. Fil-fatt il-koppji raw it-teknoloġija bħala xi ħaġa pożittiva għaliex permezz tagħha, pereżempju bil-mobile phone, setgħu jżommu kuntatt ma’ xulxin matul il-ġurnata. Setgħu jibagħtu messaġġ lil xulxin u jistaqsu; “kif inti?” u “kif sejjer illum ix-xogħol?”. Li tibqa’ f’kuntatt matul il-ġurnata mal-partner tiegħek kienet xi ħaġa li rawha bħala pożittiva u dik hija xi ħaġa li sejħulha to touch base with your partner throughout the day. It-teknoloġija tgħin biex ikun hemm ukoll dik il-wirja ta’ affezzjoni u ġieli jibagħtu messaġġi gustużi lil xulxin billi jużaw il-kliem “love”, “missing you”, eċċ. Din kienet xi ħaġa sabiħa. 

Però min-naħa l-oħra raw ukoll it-teknoloġija u b’mod partikolari s-social media, bħal Facebook, eċċ., bħala mezzi li bihom jistgħu jżidu r-riskju għall-infedeltà għax ikollok relazzjonijiet oħra għaddejjin li forsi mix-xejn, minn ħbiberija verament innoċenti, tibda bil-mod il-mod tikber u tiżvolġi għal relazzjoni li tieħu over tar-relazzjoni li inti qiegħed fiha. Jiġifieri dawn l-affarijiet jistgħu jwasslu għall-infedeltà u jkissru l-koppja oriġinali. Din kienet xi ħaġa li spikkat, jiġifieri għandek kemm it-tajjeb kif ukoll il-ħażin mill-aspett tat-teknoloġija. Issa hawnhekk se nħalli f’idejn Profs. Abela sabiex tgħidilna dwar din il-perċezzjoni li wieħed jista’ malajr joħroġ miż-żwieġ. 

PROFS. ANGELA ABELA: L-ewwel nett irridu ngħidu li kulħadd kien iżżewweġ bil-ħsieb li jibqa’ miżżewweġ għal dejjem u dak is-sentiment għadu hemm. Kollha qalulna hekk imma meta intervistajna lin-nies kollha qalu wkoll kemm iħossu li ż-żwieġ sar fraġli u li ż-żwieġ malajr tista’ tħollu. Attribwew dan għall-midja, kif semmiet il-Profs. Suzanne Piscopo, għall-influwenza tal-midja u għan-nuqqas ta’ commitment. Kien hemm persuna partikolari li qaltilna li llum tiżżewweġ bil-bagalja wara l-bieb! In-normi dwar il-fedeltà u l-esklussività fir-relazzjoni li ddgħajfu, ix-xogħol u li llum qed ikun hemm domandi kbar fuq ix-xogħol u l-faċilità li ġġib separazzjoni jew divorzju. Issa x’inhuma l-aspettattivi fir-relazzjoni bejn il-koppja? L-aspettattivi qegħdin jinbidlu. 

Qabel l-aspettattiva kienet, anke meta s-Sur Anthony Abela – il-Bambin jagħtih il-ġenna – kien jagħmel dawk il-value surveys, in-nies kienu jagħtu l-aktar prijorità fuq it-tfal fiż-żwieġ. Issa l-prijorità qiegħda fuq ir-relazzjoni tal-koppja u fil-fatt, hemm seba’ temi importanti li huma r-rispett, l-imħabba, il-fiduċja, il-fedeltà, il-komunikazzjoni, ir-reċiproċità, - din diġà rreferiet għaliha l-Profs. Suzanne Piscopo – u li jkun hemm sens ta’ companionship. 

Ħalli ngħaddu għar-rakkomandazzjonijiet għax forsi dawn huma l-aktar importanti. Kemm huwa importanti li r-relazzjoni tal-koppja tkun waħda vitali, kemm għall-kwalità tal-ħajja tal-individwi kif ukoll għat-tfal. Biex nagħmlu hekk irid ikollna aktar relationship education, xi ħaġa li diġà aċċennajt għaliha u li trid tieħu prijorità fil-policies tagħna. Relationship education li tkun ibbażata fuq l-evidenza. Xi tfisser din? Jiġifieri rridu mmorru għal dawk il-programmi li diġà wrew f’pajjiżi oħra - li jkunu evidence informed - li jagħmlu differenza għan-nies mill-controlled group li ma jeħdux dawn ir-relationship education. Imbagħad nirriċerkawhom fil-kontest kulturali tagħna. Dawn il-korsijiet għandhom jingħataw mhux biss għal dawk li jiżżewġu bil-Knisja imma anke għal min jiżżewweġ biċ-ċivil jew għal min jiddeċiedi li jgħix flimkien f’koabitazzjoni. 

IĊ-CHAIRPERSON: Profs. Abela, f’liema stadju taħseb li għandhom jingħataw dawn il-korsijiet? Ejja ngħidu mhux fl-adulti għax l-adulti at any time nimmaġina imma pereżempju, fl-iskola meta l-aħjar? In middle school jew fl-Università? 

PROFS. ANGELA ABELA: Anke t-tfal. Importanti li t-tfal jitgħallmu kif iġibu ruħhom bejniethom. Fl-opinjoni tiegħi dan għandu jkun parti mill-kurrikulu tal-iskola u għandu jkun across the board, mill-bidu nett tal-iskola u jiġu ppreparati wkoll għal meta jiġu biex ikollhom xi relazzjonijiet. Nafu wkoll li meta l-ġenituri jkollhom tarbija jew ikunu qed jistennew tarbija l-impenn tagħhom fir-relazzjoni jikber. U allura bħalissa, fejn tidħol l-istrateġija tal-positive parenting qed niffokaw fuq il-paranatal period, jiġifieri meta l-ġenituri qegħdin f’dawn il-preparamenti biex nibdew noffrulhom dan is-sapport. U s-sapport lill-ġenituri m’għandux ikun biss fuq kif irabbu lit-tfal imma anke fuq ir-relazzjoni tagħhom u fuq kif they co-parent u mhux they undermine each other. Dik importanti ħafna. 

Hawn ħafna riċerka li turi li jekk il-ġenituri jmorru tajjeb bejniethom it-tfal se jaqbdu dik l-emotional, ecological environment li jkun hemm fid-dar u se jikkopjaw ħafna. Mill-banda l-oħra, jekk il-ġenituri, għal kull ħaġa se joqogħdu bil-pika ma’ xulxin, it-tfal se jispiċċaw joqogħdu jimpikaw ukoll. Allura waħda mill-affarijiet li se nagħmlu fejn ikun hemm l-istress fir-relazzjoni - l-ewwel nett irridu nagħmlu screening ta’ dawn in-nies li qegħdin jistennew tarbija – hu li noffru tip ta’ parenting programmes li jiffokaw fuq ir-relazzjoni ta’ bejn il-ġenituri u l-co-parenting responsibilities tagħhom. Din diġà qed issir fil-qrati imma qed issir fuq bażi volontarja - għalija għandha tkun obbligatorja - li min jissepara għandu jkollu preparazzjoni permezz ta’ programm apposta fuq kif għandu jitratta mat-tfal bi programm lejn il-ġenituri kif huma jittrattaw mat-tfal u lejn kif m’għandhomx idaħħlu t-tfal fin-nofs u jużawhom bħala arma. Din diġà qed issir minn ċerti mħallfin imma fl-opinjoni tiegħi għandha tkun obbligatorja. Jekk inti bħala koppja deħlin għas-separazzjoni għandu jkollok preparazzjoni dwar kif tittratta mat-tfal b’mod li ma tagħmilx ħsara lit-tfal.

Importanti wkoll li jkollna policies li jkunu family friendly. Diġà għandna però fid-dawl tal-bidla li anke l-mara qiegħda tidħol għax-xogħol, irridu issa ndaħħlu lill-irġiel u lill-missirijiet aktar fix-xena. Irridu nżidu mhux biss il-maternity leave imma wkoll il-parental leave u l-paternity leave. L-irġiel ma rridux nistigmatizzawhom għax ikunu jridu jissapportjaw lill-familja tagħhom imma rridu ninkoraġġuhom. Dawk il-family friendly measures irridu nżiduhom. Fl-opinjoni tiegħi – u din hija opinjoni personali imma bbażata fuq ir-riċerka – nħoss li l-maternity leave, għalkemm żdied b’erba’ ġimgħat, mhuwiex biżżejjed u rridu nkomplu nżiduh. Inħoss li għandu jkun hemm ukoll aktar sapport għall-missirjiet. 

Importanti wkoll kif il-ġenituri jqassmu u kif jużaw il-ħin. Importanti wkoll li ngħallmu n-nies fuq kif għandhom jonfqu l-flus, fuqiex jonfquhom u xi prijoritajiet għandu jkollhom. Imma din hija l-area ta’ Profs. Piscopo u għalhekk se nħalli f’idejha. 

PROFS. SUZANNE PISCOPO: Sur President, fil-fatt jien se nkompli mal-mistoqsija tiegħek peress li l-ewwel inti għedt meta huwa l-aħjar żmien li ssir ċerta edukazzjoni. Kif qegħdin tisimgħu l-elementi ta’ prevenzjoni huma importanti ħafna. Għandna suġġetti bħall-home economics li nieħu gost ħafna li dan is-suġġett issa qiegħed jingħata lit-tfajliet u lill-ġuvintur fuq livell kważi nazzjonali għaliex dan is-suġġett jipprepara lill-istudenti fuq time management, fuq it-tqassim tal-flus, fuq kif għandek tipprepara ikel tajjeb għas-saħħa, fuq kif għandek tonfoq il-flus u x’tip ta’ mistoqsijiet għandek tistaqsi. Din it-tip ta’ edukazzjoni tista’ ssir kemm fiż-żmien ta’ skola sekondarja, Form 1, Form 2 u tibqa’ sejjer sa Form 5. Kif qalet Profs. Abela jkun hemm ċertu żmien meta dawn l-adoloxxenti se jsiru aktar indipendenti u se jkollhom aktar flus f’idejhom u allura dak huwa żmien addattat ħafna sabiex tiggwidahom fuq kif dawn il-flejjes li għandhom f’idejhom għandhom iqassmuhom u jużawhom.

Imbagħad għandna l-politika tal-lifelong learning. Żgur li l-Onor. Parnis jaf bil-kors Għaqli Dar Ħajja Aħjar li qed isir fil-komunità, fejn hemmhekk qed ngħallmu lill-adulti fuq kif għandek tkun sostenibbli fl-użu tal-flus u tar-riżorsi tiegħek. Din nallaċċjaha ma’ dan l-istudju li għamilna u r-rakkomandazzjonijiet tagħna għax hawnhek tant ħareġ b’mod qawwi l-fatt li jkollok dħul adekwat ħa jkollu impatt kbir fuq is-sodisfazzjon u t-tip ta’ relazzjoni tiegħek li naħseb li n-nies għandhom bżonn jitgħallmu fuq kif iqassmu l-flus, fuq kif jużaw il-flus u fuq kif jistgħu jgħinu lilhom infushom biex ikollhom aktar flus f’idejhom mingħajr ma jkunu ta’ dannu għar-relazzjoni tagħhom. Dik naħseb hija xi ħaġa importanti. Kif qalet Profs. Abela, li l-koppja jitkellmu flimkien dwar kif se jiddeterminaw x’inhuma l-prijoritajiet tagħhom, dwar x’inhuma l-valuri tagħhom u dwar kif se jużaw il-flus tagħhom biex jilħqu dawk il-valuri li se jkunu ta’ saħħa għalihom u għall-familjari tagħhom. 

Bħalissa għandna wkoll politika u strateġija fuq kif nedukaw fuq il-financial literacy. Naħseb li din trid tkompli u tkompli wkoll fuq mezzi differenti, jiġifieri għandek l-iskola, għandek il-mass media, għandek it-televiżjoni u r-radju kif ukoll permezz ta’ korsijiet fil-komunità. Jien niskanta anke mill-esperjenza tiegħi b’dawn il-korsijiet li jsiru fil-komunità, bħalma diġà semmejt il-kors Għaqli Dar Ħajja Aħjar, kemm hemm interess min-nies għalihom. Hemm interess min-nies u hemm għatx sabiex ikomplu jitgħallmu. Bħala rakkomandazzjoni nistgħu ngħidu li n-nies veru japprezzaw li l-flus se jgħinuhom biex jiksbu ċerta kwalità fil-ħajja imma dawk il-flus jużawhom biex b’xi mod jagħmlu affarijiet aktar flimkien bħala familja. 

Naħseb wasalna biex ngħidu l-aħħar żewġ affarijiet. X’għandna ppjanat għall-futur? Kif diġà għedna, bħala rakkomandazzjoni nixtiequ li ssir ħafna aktar riċerka kwalitattiva man-nies, ma’ gruppi li qegħdin f’minorità, fosthom ma’ persuni LGBTIQ, koppji li huma multifaith, jiġifieri li fil-koppja jkun hemm reliġjonijiet differenti u anke koppji li ġejjin minn pajjiżi li għandhom kulturi differenti. Fuq is-sitwazzjoni ta’ dawn il-koppji r-riċerka għadha nieqsa ħafna. Kif għedna, fl-istudji tagħna ma lħaqniex dawk il-koppji fejn hemm tfal li ġew barra minn relazzjoni soda, u/jew fejn it-tfal ġew meta l-adult kien għadu żgħir ħafna. Madankollu għandna pjanijiet għall-futur u fil-fatt se nibdew riċerka ġdida dwar dawk il-familji li qed insejħulhom blended families. Forsi hawnhekk tista’ żżid xi ħaġa l-Profs. Abela dwar x’għandna f’moħħna. 

PROFS. ANGELA ABELA: Aħna nixtiequ nistudjaw il-familji u individwi bi tfal u li jkunu għaddew minn separazzjoni. Fir-riċerka tagħna konna sibna – kienet l-ewwel darba li ħarġet din l-istatistika - li 60% ta’ dawk li jisseparaw jidħlu f’relazzjoni ġdida. Ħafna drabi jkollok tfal mir-relazzjoni min-naħa tal-omm u tfal min-naħa tal-missier u tfal anke mill-koppja l-ġdida. U aħna nixtiequ nistudjaw dawn il-familji biex naraw x’inhuma l-isfidi li għandhom għax 60% huwa numru konsiderevoli li

 qegħdin jidħlu f’relazzjoni ġdida. Għalhekk irridu naraw x’jagħmilhom reżiljenti dawn fil-familji biex dawn ikunu ta’ ispirazzjoni għal familji oħra. 
Irrid ngħid li issa l-President’s Foundation li kienet tal-President Emeritus Marie Louise Coleiro Preca issa saret l-Malta Foundation for the Well Being of Society u aħna qegħdin naħdmu minn hemmhekk. U din hija r-riċerka l-ġdida li beħsibna nagħmlu fost inizjattivi oħra li qed nagħmlu. Għadna kemm ħriġna osservazzjonijiet li kitbet il-Profs. Piscopo fuq l-ikel, fuq l-importanza tal-ikel fil-familja, fuq il-prezzijiet tal-ikel fil-familji, fuq x’inhu tajjeb għall-familji tagħna u fuq x’inhu sostenibbli. Qegħdin naħdmu biex nagħmlu numru ta’ factsheets li se jitqassmu fil-GP practices u f’postijiet oħra fejn ikun hemm il-familji biex nuru s-servizzi li jeżistu għan-nies fuq numru ta’ temi importanti. Għandna ħafna affarijiet li ma nafux biżżejjed fuqhom, fosthom fuq id-dating. Illum iż-żgħażagħ kif jagħmlu dating? X’inhuma l-vantaġġi jew l-iżvantaġġi u r-riskji tad-dating gaps? Pereżempju, illum mhux iż-żgħażagħ biss joħorġu fuq date imma anke nies akbar. X’inhuma l-implikazzjonijiet f’dawn il-każijiet? X’inhuma l-patterns? Aħna nixtiequ kieku nagħmlu proġett ta’ riċerka biex inġibu aktar awareness fuq x’inhu għaddej bħalissa fejn jidħlu dawn ir-relazzjonijiet li huma l-pedament biex imbagħad tinbena l-familja. Għal-lum dak kollox. Naħseb li ħadnielkom ħafna ħin imma nisperaw li dak li għedna ma jaqax fuq widnejn torox. Nirringrazzjawkom. 

IĊ-CHAIRPERSON: Nirringrazzjakom ħafna tar-rakkomandazzjonijiet li ressaqtulna u ibqgħu ċerti li dawn daħlu f’moħħna u se ngħadduhom lil sħabna li għandhom karigi f’ministeri differenti. Is-suġġerimenti tar-riċerka tagħkom żgur li hija konvinċenti u naqblu magħha mija fil-mija għaliex riċerka marbuta mal-familja hija bżonnjuża ħafna. Jalla jkun hemm il-funding meħtieġ għax biex tagħmel din it-tip ta’ riċerka trid il-fondi. Għalhekk jalla ssibu l-fondi li hemm bżonn kemm mill-Università, kemm mill-Fondazzjoni jew minn azjendi jew postijiet oħra minn fejn issir ir-riċerka. U dan għaliex kif nafu biex tkun tista’ issolvi l-problemi l-ewwel irid ikollok il-materjal biex tkun taf x’inhu għaddej fil-pajjiż, speċjalment fuq dawk l-affarijiet li kif semmejt ma tantx għadna nafu dwarhom. Nirringrazzjakom. 

Fis-6.25 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard.

